
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᔫᓂ 13-16, 2023 | ᑰᒃᔪᐊᖅ 
 

ᖃᓄᐃᓕᒋᐊᓪᓚᒍᑎᐅᑎᒋᑦᓱᒍ ᐳᑯᑕᐅᓯᒪᔪᓂᒃ ᐊᑐᕈᓐᓇᓯᑎᑕᐅᒍᒪᐅᑎᓂᒃ ᒪᓕᒐᕐᓄᐊᖓᔪᓂᒃ 
ᑐᑭᑖᕆᓂᕐᓂᒃ ᐃᑲᔪᕐᓯᒍᑎᐅᒐᔭᕐᑎᓗᒋᑦ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ 
ᕿᒥᕐᕈᒋᐊᓪᓚᒍᓐᓇᓯᔪᕕᓃᑦ ᐱᕙᓪᓕᐊᓂᕆᓯᒪᓕᕐᑕᖏᓐᓂᒃ ᓯᕗᓪᓕᐸᐅᑦᓱᓂ ᖃᕆᑕᐅᔭᒥ 
ᐃᓘᓐᓇᖏᓐᓄᑦ ᐊᑐᕋᑦᓴᖃᐅᑎᒥᒃ ᓄᐃᑕᐅᓯᒪᔪᒥᒃ ᐃᓕᓐᓂᐊᕕᑐᐃᓐᓇᓂ ᐳᑯᑕᐅᓯᒪᔪᖃᐅᑎᒥᒃ 
ᖃᕆᑕᐅᔭᒃᑯᑦ (ᐃᓕᓐᓂᐊᑏᑦ ᐅᓄᕐᓂᖏᑦ, ᐱᓇᓱᑦᑏᑦ ᐊᒻᒪᓗ ᐃᓕᓐᓂᐊᑏᑦ ᐁᓯᒪᖕᖏᑑᑲᑦᑕᓂᖏᑦ, 
ᐃᓕᓐᓂᐊᕕᐅᑉ ᐊᒻᒪᓗ ᐃᓕᓐᓂᐊᑎᑦᓯᕖᑦ ᐅᒃᑯᐊᑕᐅᓂᖏᑦ, ᐃᓕᓐᓂᐊᓂᕐᒥᒃ ᐱᔭᕇᕈᓯᕐᑐᑦ ᐅᓄᕐᓂᖏᑦ, 
ᐊᓯᖏᓪᓗ). 
ᐱᓇᓱᑦᑕᐅᒋᐊᓪᓚᒋᐊᖃᓚᖓᒋᓐᓇᕋᓗᐊᕐᑎᓗᒋᑦ ᓱᓪᓕᑕᐅᒍᑎᖏᑦ ᐳᑯᑕᐅᓯᒪᔪᑦ ᑖᒃᑯᐊᓯᐊᖑᖁᓗᒋᑦ, ᑖᓐᓇ 
ᖃᕆᑕᐅᔦᑦ ᐊᑐᕐᓗᒋᑦ ᐃᓘᓐᓇᖏᑦᑕ ᐊᑐᕋᑦᓴᖃᐅᔨᖓᑦ ᑕᒐᑕᒐᐅᔪᖅ ᐋᕐᕿᓱᕐᓯᒪᒍᓯᖃᕐᒪᑦ ᓇᐅᓕᒫᓄᐊᖓᔪᓄᑦ 
ᐊᐅᓚᑦᓯᓂᓕᕆᕕᒻᒧᑐᐊᖅ ᓇᓗᓀᕐᑕᐅᒍᓐᓇᕕᖃᕐᓱᑎᒃ ᐋᕐᕿᓱᒋᐊᕆᐊᓕᑦᑕᓕᕕᓂᐅᓕᑐᐊᕐᒪᑦ 
ᐱᓀᓗᑕᕐᑕᖃᕐᕕᖏᓐᓂᒃ. 
ᑖᓐᓇ ᐱᓇᓱᑦᑕᐅᓯᒋᐊᖕᖓᓱᓂ ᑐᕌᒐᖃᕆᐊᖕᖓᑐᕕᓂᖅ ᐃᓕᓐᓂᐊᕕᑐᐃᓐᓇᓄᐊᖓᔪᓂᒃ ᐳᑯᑦᓯᒪᔪᓂᒃ 
ᐊᑐᑦᓴᐅᑎᒋᔪᓂᒃ ᐊᑐᕈᓐᓇᓕᕐᓗᑎᒃ ᐃᓕᓐᓂᐊᓇᐅᑉ ᐊᕐᕌᒍᖓᑕ 2023-2024 ᐱᒋᐊᕐᓂᖓᓂ.  ᐅᓪᓗᓴᖓ 
ᑭᖑᕙᕐᓯᒪᓚᖓᓚᕿᒍᑎᓕᒃ ᐱᓇᓱᑦᑏᑦ ᐊᓯᑦᔨᖃᑦᑕᓂᖏᓐᓂᒃ. 
ᑏᓯᒻᐱᕆ 2023 ᑎᑭᓪᓗᒍ, ᐱᓇᓱᑦᑕᐅᓴᐅᑎᒋᓚᖓᔪᑦ ᑖᒃᑯᓇᓂ ᐱᓇᓱᐊᕐᑕᓂ ᐳᑯᑕᐅᒪᔪᓂᒃ ᑲᑎᕐᓱᐃᓂᕐᒥ 
ᑐᑭᓯᓇᕐᑎᓯᓂᕐᒥᓗ ᐃᓚᖃᕐᓂᐊᑐᖅ ᐃᓕᓴᕐᓂᓕᕆᓂᒃᑯᓂ ᐊᓯᒋᐊᓪᓚᖏᓐᓂᒃ ᐱᓇᓱᕝᕕᖏᓐᓂᒃ. ᑏᓯᒻᐱᕆᐅᑉ 
2023 ᔫᓂᐅᓪᓗ ᐊᑯᓐᓂᖓᓂ 2024ᒥ, ᑖᑦᓱᒪ ᐱᓇᓱᐊᕐᑕᐅᓂᖓᓂ ᑭᖑᓪᓕᐹᕆᔭᐅᖃᑎᐅᓂᐊᕐᑐᖅ ᐱᓇᓱᑦᑏᑦ 
ᑭᖕᖒᒪᒋᔭᖏᓐᓄᑦ ᖃᓄᐃᓘᕐᑎᐅᓂᖏᓐᓄᓗ ᐋᕐᕿᓱᐃᒍᓯᖃᓪᓗᑯᑦᓯᒪᓂᐊᕐᑐᑦ ᑖᒃᑯᐊ ᐳᑯᑕᐅᓯᒪᔪᓂᒃ 
ᐊᑐᖃᕐᑕᕈᓯᑦᓴᖏᓐᓂᒃ ᐱᓇᓱᕝᕕᒥ ᑕᒡᒐᓂ ᑎᒥᐅᔪᒥ. 
 
ᖃᓄᐃᓘᕈᑎᑦᓴᓄᑦ ᐸᕐᓀᒍᑎ 2016-2023 ᐃᓱᓕᓛᓯᑎᓪᓗᒍ ᔫᓂ 30, 2023ᒥ, ᐃᓕᓐᓂᐊᓂᕐᒥᒃ 
ᓄᓇᓕᓐᓂ ᑭᒡᒐᑐᕐᑏᑦ ᕿᒥᕐᕈᒋᐊᓪᓚᓚᐅᔪᔪᑦ ᐸᕐᓀᒍᑎᒦᑦᑐᑦ ᑲᔪᓯᑎᑕᐅᓂᖏᓐᓂᒃ 
ᓇᐅᑦᓯᑐᕈᑎᐅᓯᒪᔪᓂᒃ.  ᐱᓇᓱᑦᑕᓂ ᑭᖑᓪᓕᐅᒋᐊᖃᓕᕐᑐᓂᒃ ᒪᓂᔭᐅᓯᒪᔪᓂᒃ ᐊᖏᕐᑐᕕᓂᐅᒻᒥᓱᑎᒃ 
ᐸᕐᓀᒍᑎᒥᒃ ᓄᑖᒥᒃ ᓄᐃᑦᓯᒍᑎᑦᓭᑦ ᐱᕙᓪᓕᐊᑕᐅᓂᖓᓂᒃ ᑲᑎᕕᒃ ᐃᓕᓴᕐᓂᓕᕆᓂᕐᒥ ᐱᓇᓱᑦᑕᐅᔪᓂᒃ 
ᑕᓯᐅᕐᓯᓂᐊᕐᑐᓂᒃ. 
ᖃᐅᔨᓴᕈᑎᕕᓂᕐᓂᒃ ᑐᓴᕐᑎᓯᒍᑏᑦ ᓇᓗᓀᕐᓯᔪᕕᓃᑦ ᐱᕙᓪᓕᐊᓯᒪᕕᖏᓐᓂᒃ ᑐᕌᒐᖏᓐᓄᓪᓗ ᑎᑭᐅᑎᒍᑎᓂᒃ.  
ᐱᓇᓱᕝᕕᓂ ᑐᕌᒐᓕᐊᕕᓃᑦ 65%-ᖏᓐᓄᑦ ᑎᑭᐅᑎᑲᓴᑦᑐᓂᒃ ᐱᓇᓱᐊᕐᑐᕕᓃᑦ ᐅᕝᕙᓘᓐᓃᑦ 
ᐱᓇᓱᐊᕐᑕᐅᖏᓐᓇᑐᐃᑦ. 
ᐱᓇᓱᑦᑏᑦ ᐊᓯᑦᔨᑲᑦᑕᓂᖏᑦ ᓱᓕ ᐱᔭᕆᐊᑐᔫᒃᑫᖃᑦᑕᑐᖅ ᐱᓇᓱᒍᓯᒥᒃ ᑖᓐᓇᓭᓐᓇᐅᑎᑦᓯᒐᓱᒋᐊᖅ ᐃᓘᓐᓇᖏᓐᓂ 
ᐱᓇᓱᕝᕕᒥ ᐸᕐᓀᒍᑎᓕᐅᕐᓂᑯᑦ ᑐᓴᕐᑎᓯᒍᑎᓕᐅᕐᓂᑯᓪᓗ. 
ᐱᓇᓱᑦᑕᐅᒋᐊᓕᓐᓂ ᑭᖑᓪᓕᐅᓚᖓᔪᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᓯᒪᔭᖏᑦ ᐃᓚᓖᑦ 
ᓇᖕᒥᓂᖃᖃᑎᐅᔪᑦ ᖃᐅᔨᓂᐊᕐᕕᐅᒍᑎᖏᓐᓂᒃ ᑐᑭᓯᒪᒍᑎᑦᓴᓄᑦ ᐸᕐᓀᒍᑎᐅᑉ ᐱᕙᓪᓕᐊᔭᐅᓂᖓᓂᒃ.  ᑕᒪᓐᓇ 
ᐱᓇᓱᒍᓯᒋᓗᒍ ᐃᑲᔪᕐᓯᒪᓚᖓᔪᖅ ᖁᓛᓂᑦ-ᐊᒻᒧᑦ ᐱᓇᓱᒍᓯᐅᑉ ᐱᓀᓗᑕᕆᓲᖏᓐᓄᑦ ᑎᑭᐅᑎᑦᑌᓕᒍᑎᓂᒃ ᑕᒪᒃᑯᐊ 
2016-2023 ᖃᓄᐃᓘᕈᑎᑦᓴᓄᑦ ᐸᕐᓀᒍᑎᒥᒃ ᐱᕙᓪᓕᐊᑎᑦᓯᓂᕐᒥ ᑲᔪᓯᑎᑕᐅᓂᖓᓂᓪᓗ ᐱᐅᓯᕆᔭᐅᓂᕐᓴᐅᓂᕐᒪᑕ.  

  



 

 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖑᒻᒪᑎᑎᑕᐅᒋᐊᕈᑎᓂᒃ ᐅᓂᒃᑲᐅᑎᔭᕕᓃᑦ ᑲᑎᕕᒃ 
ᐃᓕᓴᕐᓂᓕᕆᓂᒃᑯᑦ ᑮᓇᐅᔦᑦ ᑐᕌᒐᖏᓐᓄᑦ ᒪᓕᒐᖏᓐᓄᐊᖓᔪᓂᒃ ᐊᖏᖃᑎᒌᒐᓱᐊᕈᑎᓂᒃ 
ᑲᔪᓯᖏᓐᓇᑐᓂᒃ ᑯᐯᒃ ᐃᓕᓐᓂᐊᓂᕐᒥ ᑐᕐᖃᑕᕐᕕᑯᓐᓂᒃ ᐊᖏᖃᑎᒌᒐᓱᖃᑎᖃᕐᓂᒧᑦ, ᑖᒃᑯᐊᓗ 
ᐱᕙᓪᓕᐊᓯᒪᓂᖃᕋᑎᒃ ᒫᑦᔨ 2023ᒥᓂᑦ.  ᐃᓕᓴᕐᓂᓕᕆᓂᒃᑯᑦ ᐅᓪᓗᒥ ᐊᑐᕐᑕᖏᑦ ᑮᓇᐅᔦᑦ 
ᑐᕌᒐᖏᓐᓄᑦ ᒪᓕᒉᑦ ᐊᖏᕐᑕᐅᓯᒪᔪᑦ 2019 ᐃᓱᐊᓂ ᐃᓱᓕᑦᑐᕕᓂᐅᑦᓱᑎᓗ ᔫᓂ 30, 2023ᒥ.  ᑖᒃᑯᐊ 
ᓴᓂᐊᒍᑦ, ᑮᓇᐅᔦᑦ ᐅᑎᕐᓂᓴᖏᓐᓄᑦ ᑐᕌᒐᓕᐅᕐᓂᒥᒃ ᒪᓂᔨᓛᕐᓂᒥᓪᓗ 2023-2024 ᐃᓕᓐᓂᐊᓇᐅᑉ 
ᐊᕐᕌᒍᖓᓄᑦ ᐱᓇᓱᑦᑕᐅᓂᖏᑦ ᑲᔪᓯᖏᓐᓇᒥᔪᑦ. 
ᔮᓐ-ᐹᓪ ᐱᐊᔅᓂᕐ, ᑮᓇᐅᔭᓕᕆᕕᒻᒥ ᑐᑭᒧᐊᑦᑎᓯᔨᑖᕆᔭᐅᕐᖃᒥ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓂᒃ 
ᖃᐅᔨᑎᑦᓯᔪᖅ ᑮᓇᐅᔦᑦ ᐃᓄᕐᓴᓂᖏᓐᓂᒃ ᑲᑎᑦᑐᓂ $18 ᒥᓕᐊᓐ-ᓃᑦᑐᓂᒃ, ᐃᓚᒋᔭᐅᑦᓱᑎᒃ ᑮᓇᐅᔦᑦ ᑐᕌᒐᖏᓐᓂ 
ᐃᓄᕐᓴᕈᑎᐅᓚᖓᔪᓂᒃ ᓂᕆᐅᒋᔭᐅᔪᓂᒃ $16 ᒥᓕᐊᓐ ᐅᖓᑖᓃᓚᖓᒋᐊᖏᑦ ᐃᓕᓐᓂᐊᓇᐅᑉ ᐊᕐᕌᒍᖓᓄᑦ 2022-
2023ᒧᑦ. 
ᑕᒪᓐᓇ ᑮᓇᐅᔦᑦ ᑐᕌᒐᖏᓐᓂ ᐃᓄᕐᓴᓂᖅ ᓄᐃᑦᓯᔪᖅ ᓄᑖᓂᒃ ᑮᓇᐅᔦᑦ ᑐᕌᒐᖏᓐᓄᐊᖓᔪᓂᒃ ᒪᓕᒐᕐᓂᒃ 
ᑭᖕᖒᒪᑦᓯᓇᕆᐊᖓ ᑲᑎᕕᒃ ᐃᓕᓴᕐᓂᓕᕆᓂᕐᒥᒃ ᓈᒻᒪᑐᓂᒃ ᑮᓇᐅᔭᖃᕐᑎᓯᓂᐊᕐᑐᓂᒃ.  

 
ᒍᐊᕆᓐ ᑖᒻᓴᓐ, ᐃᓕᓐᓂᐊᕈᑎᓕᐅᕐᕕᒥ ᑐᑭᒧᐊᑦᑎᓯᔨᑖᕐᖃᒥ, ᐊᖑᒻᒪᑎᑎᑦᓯᒋᐊᕈᑎᓂᒃ ᐅᓂᒃᑳᑐᕕᓂᖅ 
ᑖᑦᓱᒪ ᐱᓇᓱᕝᕕᐅᑉ ᐋᕐᕿᓱᕐᓯᒪᒍᓯᖓᓂᒃ ᐱᕙᓪᓕᐊᑎᑦᓯᓂᕐᒧᑦ ᐱᓇᓱᑦᑕᐅᓴᐅᑎᒋᒋᐊᖃᓚᖓᔪᓂᒃ 
ᑕᒡᒐᓂ ᐃᓕᓐᓂᐊᓇᐅᑉ ᐊᕐᕌᒍᒋᓚᖓᔭᖓᓂ:  1) ᐊᑦᑕᓀᓕᑎᒋᐊᕐᓗᒋᑦ ᐋᕐᕿᓯᒪᑎᑕᐅᒍᓯᖏᑦ 
ᑐᓴᐅᒪᖃᑎᒌᒍᑎᖏᓪᓗ ᓇᖕᒥᓂᖃᖃᑎᐅᔪᓕᒫᓂᒃ ᐱᓇᓱᖃᑎᖃᕐᓗᓂ, 2) ᐃᓕᓐᓂᐊᕕᓐᓂ 
ᐱᓇᓱᖃᑎᒌᑦᑐᓂᒃ ᐱᒍᓐᓇᓂᕐᑖᑎᑦᓯᓗᓂ ᓴᐳᑦᔭᐅᓯᒪᒍᑎᖃᕐᑎᖏᓐᓇᓯᐊᕐᓗᒋᓗ ᓈᒻᒪᓈᕐᑐᓂᒃ ᐊᒻᒪᓗ 
3) ᐱᕈᕐᓭᓗᓂ ᐱᓇᓱᐊᖃᑎᐅᓪᓚᕆᓗᓂᓗ ᓴᐳᑦᔨᓗᓂ ᐃᓕᓐᓂᐊᓂᕐᒥᒃ ᐱᕙᓪᓕᐊᑎᑦᓯᒍᑎᓂᒃ ᓄᓇᓕᓐᓂᑦ. 
ᐱᓇᓱᕝᕕᒥᐅᖑᖃᑎᒌᑦ ᑐᓴᐅᒪᖃᑎᒌᓐᓂᖏᑦ ᐱᐅᓯᒋᐊᕐᓯᒪᑎᓪᓗᒋᑦ ᐱᓇᓱᕝᕕᒥᒃ ᐱᒍᓐᓇᓯᑎᑦᓯᓂᐊᕐᑐᑦ 
ᐃᓕᓐᓂᐊᑎᑦᓯᔩᑦ ᐃᑲᔪᕐᑎᖏᑦᑕ ᐃᓕᓐᓂᐊᕕᓐᓄᑦ ᐊᕐᕕᑕᕐᓂᖏᓐᓄ ᐱᕙᓪᓖᓯᐊᕐᓂᐸᐅᒍᓐᓇᑎᑦᓯᓗᑎᒃ. 
ᐃᓕᓐᓂᐊᕕᑐᐃᓐᓇᓂ ᐱᓇᓱᐊᕐᑕᐅᔪᑦ ᐃᓕᓐᓂᐊᕈᑎᓕᕆᓃᑦ ᑲᔪᓯᔪᑦ.  ᑖᒃᑯᐊ ᐃᓚᓖᑦ ᐊᕐᖁᑎᑦᓭᑦ ᐊᑦᔨᒌᖕᖏᑐᓄᑦ 
ᐃᓕᓐᓂᐊᑏᑦ ᑭᖕᖒᒪᒋᔭᖏᓐᓄᑦ ᐱᕕᑦᓴᖃᕐᑎᑕᐅᒍᑎᖏᑦᑕ ᐱᔭᕇᕐᑕᐅᓂᖏᓐᓂᒃ. 
ᐃᓕᓐᓂᐊᕕᓐᓂ ᐱᓇᓱᖃᑎᒌᑦᑐᑦ ᐱᒍᓐᓇᓂᕐᑖᓂᖏᑦ ᐱᓇᓱᕝᕕᒥᒃ ᐱᒍᓐᓇᓯᑎᑦᓯᓚᖓᔪᖅ ᐃᓕᓐᓂᐊᕖᑦ 
ᐱᓇᓱᐊᕐᑕᖏᓐᓂᒃ ᒪᓕᐅᑎᓂᕐᓴᐅᑎᑦᓯᒍᓐᓇᓯᓚᖓᔪᑦ ᓄᓇᓕᓕᒫᑎᒍᑦ.  ᐱᔪᓐᓇᐅᑎᓖᑦ ᐱᕙᓪᓕᐊᑎᑕᐅᓂᖏᓐᓄᑦ 
ᓴᐳᑦᔨᒍᑎᓄᑦ ᐃᓚᒋᔭᐅᑦᓱᓂ, ᑕᒪᓐᓇ ᐱᓇᓱᒍᓯᖅ ᐱᓇᓱᑦᑎᓂᒃ ᐊᑦᑕᓀᓕᑎᑦᓯᓂᕐᒥᒃ ᐊᒻᒪᓗ ᖃᐅᔨᒪᔨᓂᒃ 
ᐱᓇᓱᑦᑎᙯᓐᓇᕈᓐᓇᓂᕐᒥᒃ ᑐᕌᒐᖃᕐᒥᔪᖅ. 
 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑎᓕᔨᒍᑎᓕᐅᕐᑐᕕᓃᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑎᓂᒃ 
ᐱᒍᑦᔨᕕᒻᒥᒃ ᖃᐅᔨᓴᕐᓂᐊᑎᓪᓗᒋᑦ ᑐᑭᓯᓴᕐᓗᑎᓗ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐱᑕᖃᕐᑎᓯᒍᓐᓇᕕᖓᑦ 
ᖃᓄᓪᓗᐊᑎᒋ ᑲᒪᒋᔭᖃᕈᓐᓇᕋᔭᕐᒪᖔᑦ ᓄᓇᕕᒻᒥ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᕐᒥᒃ 
ᐊᑐᐃᓐᓇᐅᑎᑦᓯᒍᑎᓂᒃ. 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᓂᒃᑲᐅᑎᑕᕕᓃᑦ 2021ᒥ ᐱᒋᐊᕐᑕᐅᔪᕕᓂᐅᑦᓱᑎᒃ ᐱᓇᓱᑦᑌᑦ 
ᐱᕙᓪᓕᐊᔭᐅᓂᖏᓐᓂᒃ, ᐊᒻᒪᓗ ᐱᓇᓱᐊᕐᑕᐅᓱᑎᒃ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ, ᐱᓇᓱᐊᖃᑎᖃᕐᓱᑎᒃ ᑯᐯᒃᒥ 
ᐃᓕᓐᓂᐊᓂᕐᒥ ᑐᕐᖃᑕᕐᕕᑯᓐᓂᒃ.  ᐃᓘᓐᓈᒍ ᑐᕌᒐᕕᓂᖓ ᑐᑭᓯᓇᕐᑎᓯᓗᑎᒃ ᖃᐅᔨᓴᕐᓂᑯᑦ ᓄᓇᕕᒻᒥ 
ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᕐᒥᒃ ᐊᑐᐃᓐᓇᐅᑎᑦᓯᒍᓐᓇᕕᖃᕐᒪᖔᑦ. 
ᐱᒍᓐᓇᕋᔭᕐᒪᖔᑕ ᖃᐅᔨᓴᕐᑎᓯᒍᑎᓂᒃ ᑯᐯᒃᒥ ᐃᓕᓐᓂᐊᓂᕐᒥ ᑐᕐᖃᑕᕐᕕᑯᑦ ᐱᓇᓱᐊᕐᑕᐅᑎᑦᓯᔪᕕᓃᑦ, ᐁᕆᓕ 
2022ᖑᑎᓪᓗᒍ ᓇᐅᓕᒫᓂᒃ ᐊᑭᑦᑐᕋᐅᑎᑎᑦᓯᒍᑎᒋᓚᐅᑲᑦᓱᒋᑦ.  ᑭᖑᓪᓕᐹᖏᓐᓂᒃ ᑐᓴᕐᑎᓯᒍᑎᖓ ᔪᓓ 2023ᒥ 
ᓂᕆᐅᒋᔭᕕᓂᖅ.  ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑐᓴᕐᑎᑕᐅᒍᓐᓇᓯᔪᕕᓃᑦ ᑯᐯᒃᒥ ᐃᓕᓐᓂᐊᓂᕐᒥ 
ᑐᕐᖃᑕᕐᕕᑯᑦ ᓯᓚᑖᓂ ᐱᓯᒪᔪᓄᑦ ᐱᓇᓱᐊᕐᑎᑕᖏᓐᓄᑦ ᓇᓗᓀᕐᑕᕕᓂᕐᓂᒃ ᓯᕗᓪᓕᖏᓐᓂᒃ ᖃᐅᔨᒍᑎᖏᓐᓂᒃ 
ᐃᒫᙰᕈᑎᓂᓪᓗ. 



 

 

ᑖᒃᑯᐊ ᐱᓇᓱᐊᕐᑕᐅᒥᑎᓪᓗᒋᑦ, ᐁᕆᓕ 2023ᒥ, ᑲᑎᕕᒃ ᐃᓕᓴᕐᓂᓕᕆᓂᖅ ᐱᒋᐊᕐᑎᓯᔪᕕᓂᖅ ᑭᖕᖒᒪᓇᕐᑐᑦ 
ᖃᐅᔨᓴᕐᑕᐅᒍᑎᖏᓐᓂᒃ ᑭᖑᓪᓕᕇᖑᑦᓱᑎᒃ ᐱᓇᓱᑦᑕᐅᔪᓂᒃ.  ᑕᒪᓐᓇ ᐱᓇᓱᐊᕐᓂᖅ ᑐᕌᒐᓕᒃ ᓄᓇᕕᒻᒥᐅᑦ 
ᑕᐅᑐᕐᖂᑕᖓᓂᒃ ᑐᑭᓯᓇᕐᑎᓯᒋᐊᑦᓯᐊᓂᕐᒥᒃ ᓄᓇᕕᒻᒥ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᒻᒥᒃ ᐃᓱᒪᒋᔭᖏᑎᒍᑦ.  
ᓄᓇᕕᒻᒥ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᐅᒐᔭᕐᑐᖅ ᖃᓄᐃᓕᖓᓗᓂ ᓂᑦᑕᓗᑐᓂᐊᒪᖔᑦ ᓱᓕ ᑐᑭᑖᕐᑕᐅᒋᐊᓕᒃ. 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖃᕆᐊᓪᓚᑐᑦ ᓄᓇᕕᒻᒥᐅᑦ ᐅᖃᕐᓯᒪᓕᕐᕿᑖᕐᓂᖏᓐᓂᒃ ᓄᓇᕕᒻᒥ 
ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᐅᑉ ᑭᖕᖒᒪᓇᕐᓂᖓᓂᒃ, ᐅᖃᐅᓯᕆᔭᐅᓪᓚᕆᑦᑎᓗᒍᓕᐅᒐᓗᐊᖅ 2006ᒥ ᓴᐳᑏᑦ 
ᖃᐅᔨᓴᕐᑕᕕᓂᖏᒍᑦ.  ᑕᒪᑦᓱᒪ ᐱᒍᒪᔭᐅᓂᖓ ᐅᖃᕐᑕᐅᒋᐊᓪᓚᓯᒪᔪᖅ ᓄᓇᕕᒻᒥ ᐸᕐᓀᒍᑎᒧᑦ ᐊᒻᒪᓗ ᐸᕐᓇᓯᒪᐅᑎᒧᑦ 
ᖃᐅᔨᓴᕈᑎᐅᓯᒪᔪᓂᑦ. ᑌᒣᒻᒪᑦ, ᓄᓇᓕᓐᓂ ᑭᒡᒐᑐᕐᑏᑦ ᑎᓕᐅᕆᓪᓚᕆᑦᑐᑦ ᐃᒫᒃ ᐱᕕᑦᓴᖃᕈᑎᓂᒃ ᐱᓇᓱᒍᑎᑦᓴᓂᓪᓗ 
ᐱᓇᓱᓪᓚᕆᒍᑎᐅᖁᔨᑦᓱᑎᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᑕᒪᑦᓱᒪ ᐱᓇᓱᐊᕐᑕᐅᓂᖓᓂᒃ ᑲᒪᒍᓐᓇᕋᔭᕐᓂᖓᓂᒃ 
ᖃᐅᔨᓴᕐᓗᓂᒃ, ᑕᒪᓐᓇ ᑎᑭᐅᑎᒐᔭᕐᒪᑦ ᓄᐃᑦᓯᓂᕐᒧᑦ ᐱᒍᑦᔨᐅᑎᒥᒃ ᓄᑖᒥᒃ ᐱᓇᓱᐊᕐᕕᒥᒃ ᑕᒡᒐᓂ ᑎᒥᐅᔪᒥ. 

 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᐱᒋᔭᖃᕐᓂᒥᒃ ᐅᖃᐅᓯᓕᕕᓃᑦ ᑌᒃᑯᓄᖓ ᓄᓇᕕᒻᒥᐅᓄᑦ 
ᐱᔭᕇᕐᑐᕕᓂᕐᓄᑦ 2022-2023ᒥ ᐃᓕᓐᓂᐊᑕᒥᓂᒃ.  ᐃᓘᓐᓇᖏᓐᓂᑦ ᐃᓕᓐᓂᐊᕕᓕᒫᓂᑦ, 
ᑲᑎᓕᒫᕐᓱᑎᒃ 142 ᐃᓕᓐᓂᐊᑏᑦ ᐃᓕᓐᓂᐊᒐᕐᒥᓂᒃ ᐱᔭᕇᒍᓯᕐᑕᕕᓃᑦ ᑕᒡᒐᓂ ᐊᕐᕌᒍᒥ. 
ᓄᓇᕕᓕᒫᒥ, 76 ᐃᓕᓐᓂᐊᑏᑦ ᐳᕐᑐᓂᕐᓴᒥ ᐃᓕᓐᓂᐊᒐᕐᓂᒃ ᐱᔭᕇᕈᑎᒥᓂᒃ ᐱᑖᕐᑐᕕᓃᑦ (71 ᐃᓕᓐᓂᐊᕕᑐᐃᓐᓇᓂ 
ᐊᒻᒪᓗ 5 ᐃᓄᒻᒪᕇᑦ ᐃᓕᓐᓂᐊᕕᖏᓐᓂ). 
ᐃᓕᓐᓂᐊᕕᑐᐃᓐᓇᓂ, 8 ᐃᓕᓐᓂᐊᑏᑦ ᐱᑖᕐᓂᒥᔪᑦ ᐱᓇᓱᒐᕐᒨᓚᐅᕋᓂ ᐱᒋᐅᕐᓴᓂᕐᒥ ᐃᓕᑕᕆᔭᐅᒍᑎᑖᒥᓂᒃ. 
ᐱᓇᓱᒐᕐᒨᓕᖓᔪᓂᒃ ᐱᒋᐅᕐᓴᓂᕐᓂ, 5 ᐱᒋᐅᕐᓴᔪᑦ ᐱᓇᓱᒐᕐᒧᐊᖓᔪᓂᒃ ᐃᓕᓐᓂᐊᒐᕐᓂᒃ ᐱᔭᕇᕈᑎᒥᓂᒃ 
ᐱᑖᕐᑐᕕᓃᑦ ᐊᑦᔨᒌᖕᖏᑐᒐᓚᓐᓂ ᐱᓇᓱᐊᒐᕐᓂ.  ᐃᓚᖓᑦ ᑖᑦᑯᐊ, ᐅᑭᐅᕐᑕᑐᒥ ᐅᖁᒣᑦᑐᓂᒃ ᐊᐅᓚᐅᑎᓂᒃ 
ᐊᖁᓐᓂᒥ ᐱᔭᕇᕈᓯᕐᑐᕕᓂᖅ ᓯᕗᓪᓕᐹᕆᔭᖅ ᓄᓇᕕᒻᒥᐅᓂ ᐱᔭᕇᕈᑎᑖᕐᓱᓂ ᐳᒍᓐᓇᕇᕐᑕᖏᑦᑕ 
ᐃᓕᑕᕆᔭᐅᓂᖏᑦᑎᒍᑦ (RAC) ᐱᓇᓱᐊᕐᑕᐅᓱᑎᒃ. 
ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖏᑦ ᐱᔭᖃᕈᑎᓂᒃ ᑲᔪᓯᑦᓯᐊᖏᓐᓇᑐᖅ, 16 ᐃᓄᐃᑦ ᐃᓕᓐᓂᐊᑎᑦᓯᔩᑦ 
ᐱᑖᕐᑐᕕᓂᐅᑎᓪᓗᒋᑦ ᐃᓕᓐᓂᐊᓂᕐᒥ ᐃᓕᑕᕆᔭᐅᒍᑎᒥᒃ, ᐃᓚᐅᑎᓪᓗᒋᑦ 6 McGill ᐃᓕᓐᓂᐊᕕᕐᔪᐊᒥ ᐊᒻᒪᓗ 10 
UQAT ᐃᓕᓐᓂᐊᕕᕐᔪᐊᒥ. 
37 ᐊᖏᖃᑎᒌᓐᓂᒧᑦ ᐃᓚᐅᔪᑦ ᑲᑎᓕᒫᕐᓱᑎᒃ ᓄᓇᕕᒻᒥᑦ ᐱᓯᒪᔪᑦ ᐅᐱᕐᖓᓴᐅᓚᐅᔪᔪᒥ ᐱᔭᕇᕐᑐᕕᓂᐅᒻᒥᔪᑦ 
ᐱᔪᓐᓇᐅᑎᖃᕐᓗᑎᒃ ᐃᒐᔨᐅᓂᕐᒥᒃ ᐱᒋᐅᕐᓴᓂᕐᒥᒃ, ᐃᓕᓐᓂᐊᕕᒻᒪᕆᒻᒥ ᐃᓕᓐᓂᐊᕕᕐᔪᐊᒥᓪᓘᓃᑦ ᐃᓕᓐᓂᐊᒐᐅᓲᒥᒃ 
(ᐃᓚᐅᑎᓪᓗᒋᑦ 9 ᓄᓇᕕᒃ ᓯᕗᓂᑦᓴᕗᒻᒥ ᐃᓕᓐᓂᐊᑏᑦ). 

 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑐᑭᓯᑎᑕᐅᔪᕕᓃᑦ ᐱᕙᓪᓕᐊᓂᖏᓐᓂᒃ ᓱᑲᓐᓂᓴᒥᒃ ᖃᕆᑕᐅᔦᑦ 
ᐱᑐᒍᑎᖏᓐᓂᒃ ᓄᓇᕕᒻᒥ ᐃᓕᓐᓂᐊᕕᖏᑦ, ᐱᓇᓱᕝᕕᖏᑦ ᐊᓪᓚᕕᖏᓪᓗ ᐊᑐᕈᓐᓇᓯᕙᓪᓕᐊᓂᖏᓐᓂᒃ.  
ᐃᓘᓐᓇᑎᒃ ᐃᓕᓐᓂᐊᕖᑦ ᐊᕐᖁᑎᑖᕐᓯᒪᓕᕐᑐᑦ ᐊᑐᓕᕐᓱᑎᒃ Starlink Business Edition ᖃᕆᑕᐅᔦᑦ 
ᐱᑐᖃᑎᒌᒍᑎᒥᒃ, ᐊᓯᑖᕆᑦᓱᑎᒃ ᑕᒫᓂᒃᑯᑦ ᖁᒻᒧᐊᑎᑕᐅᓯᒪᔪᒃᑯᑦ ᖃᕆᑕᐅᔦᑦ ᐱᑐᖃᑎᒌᒍᑎᖏᑦ. 
ᓱᑲᓐᓂᓴᔭᒥᒃ ᖃᕆᑕᐅᔭᓄᑦ-ᐱᑐᒍᓐᓇᕈᑏᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᑲᔪᓯᑎᓯᒪᓕᕐᑕᖏᑦ ᐊᑕᐅᑦᓯᑰᕐᑎᓯᔪᑦ 
ᐊᕐᖁᑎᖃᕐᑎᓯᑦᓱᑎᒃ ᐅᑯᓄᖓ: 

® ᐳᒃᑭᑐᒨᕐᓯᒪᔪᒃ ᖁᒻᒧᐊᑎᑕᐅᓯᒪᔪᑦ (Starlink ᐊᒻᒪᓗ OneWeb); 
® ᓄᓇᓕᓐᓂ ᐊᑦᓱᓈᔭᑯᑦ ᐱᑐᒍᑎᑰᑐᑦ ᑕᒫᓂ ᖃᕆᑕᐅᔭᓕᕆᔨᒃᑯᓄᑦ ᐊᑐᐃᓐᓇᐅᑎᑕᐅᑐᐊᕐᒪᑦ. 

OneWeb ᐃᓕᐅᕐᖃᑕᐅᓯᒪᓕᕐᑐᖅ 10-ᓂᑦ ᓄᓇᓕᓐᓂ ᑌᒃᑯᓇᓂ ᑕᒫᓂ ᖃᕆᑕᐅᔭᓕᕆᔨᒃᑯᑦ ᐊᑦᓱᓈᖑᔭᒃᑰᑐᓂᒃ 
ᐊᑐᐃᓐᓇᖃᕐᑎᓯᕕᒋᕋᑕᖕᖏᑕᖏᓐᓂ.  ᓄᑖᑦ ᐊᑦᓱᓈᖑᔭᒃᑯᑦ ᐱᑐᒍᑎᐅᕙᓪᓕᐊᔪᓕᒫᑦ ᓄᓇᓕᒻᒥ ᐃᓇᖐᓛᕐᓂᐊᑐᑦ 
OneWeb-ᑎᒍᑦ ᐱᒍᔭᐅᒍᑎᓂᒃ ᑕᒐᑕᒐ ᐊᑐᕐᑕᐅᔪᓂᒃ. 
 



 

 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑐᑭᓯᑎᑕᐅᔪᕕᓃᑦ ᐱᓇᓱᑦᑕᐅᔪᑦ ᐱᕙᓪᓕᐊᔭᐅᓂᖏᓐᓂᒃ 
ᐱᑦᔪᑎᓖᑦ ᑲᑎᓕᒫᕐᓱᒋᑦ 58 ᐱᓇᓱᐊᕐᓂᒪᕆᓂᒃ ᑮᓇᐅᔭᖃᕐᑎᓯᒍᑎᐅᔪᓂᒃ ᐊᒻᒪᓗ ᓄᑕᐅᓯᓕᕐᑎᕆᓂᕐᒥ 
ᐱᓇᓱᐊᕐᑕᓂᒃ ᓄᓇᕕᒻᒥ ᓄᓇᓕᓐᓂᑦ. 
ᐊᑐᓂ ᐱᓇᓱᐊᕐᑕᐅᔪᑦ ᖃᓄᐃᓕᖓᔪᒦᓕᕐᓂᖏᑦ ᐊᑦᔨᒌᖕᖏᓚᑳᑦᑐᑦ (ᓱᓕ-ᑲᔪᓯᔪᑦ, ᐱᓇᓱᓐᓂᒧᑦ ᐊᖏᕐᓯᒪᐅᑎ 
ᑐᓂᔭᐅᓯᒪᓕᕐᑐᖅ, ᑭᖕᖒᒪᒋᔭᖏᑦ ᖃᐅᔨᓴᕐᑌᑦ, ᐸᕐᓀᑕᐅᒍᑎᖏᑦ ᐊᒻᒪᓗ ᖃᓄᐃᓕᖓᓪᓗᑯᓐᓂᓴᖏᑦ, 
ᐊᑭᑦᑐᕋᐅᑎᑎᑦᓯᒍᑏᑦ, ᐊᓯᖏᓪᓗ). 
58-ᓂᑦ ᐱᓇᓱᐊᕐᓂᒪᕆᓐᓂ ᐊᒻᒪᓗ ᓄᑕᐅᓯᓕᕐᑎᕆᓂᕐᓂ ᐱᓇᓱᐊᕐᑕᓂᑦ: 

® 11ᐃᑦ ᐱᓇᓱᐊᕐᓂᒪᕆᐅᑦᓱᑎᒃ ᐃᓕᓐᓂᐊᕕᒻᒥᒃ ᓄᑕᐅᓯᓕᕐᑎᕆᓃᑦ:  ᐊᔭᒍᑕᒃ ᐃᓕᓐᓂᐊᕕᒃ (ᑕᓯᐅᔭᖅ), 
ᐱᒋᐅᕐᕕᒃ ᐃᓕᓐᓂᐊᕕᒃ (ᓴᓪᓗᐃᑦ), ᐃᒍᐊᕐᓯᕕᒃ ᐃᓕᓐᓂᐊᕕᒃ (ᐳᕕᕐᓂᑐᖅ), ᐃᓐᓇᓕᒃ ᐃᓕᓐᓂᐊᕕᒃ 
(ᐃᓄᒃᔪᐊᒃ), ᑭᓘᑕᖅ ᐃᓕᓐᓂᐊᕕᒃ (ᐅᒥᐅᔭᖅ), ᐊᓯᒪᐅᑦᑕᖅ ᐃᓕᓐᓂᐊᕕᒃ (ᑰᒃᔪᐊᕌᐱᒃ), 
ᐊᐅᓚᑦᓯᓂᓕᕆᓂᕐᒥ ᐊᓪᓚᕖᑦ (ᒪᓐᑐᔨᐊᓪ) ᐊᒻᒪᓗ ᓄᓇᕕᒃ ᓯᕗᓂᑦᓴᕗᑦ (ᒪᓐᑐᔨᐊᓪ). 

® 16 ᒥᑭᓂᕐᓴᓂᒃ ᓄᑕᐅᓯᓕᕐᑎᕆᓂᕐᒥ ᐃᓪᓗᔪᐊᓂᒃ ᐱᓇᓱᐊᕐᑌᑦ ᑲᖏᕐᓱᐊᓗᒃᔪᐊᒥ, ᑰᒃᔪᐊᒥ, ᑕᓯᐅᔭᕐᒥ, 
ᐊᐅᐸᓗᒻᒥ, ᑲᖏᕐᓱᒥ, ᖁᐊᕐᑕᒥ, ᑲᖏᕐᓱᔪᐊᒥ, ᓴᓪᓗᓂ, ᐃᕗᔨᕕᒻᒥ, ᐊᑯᓕᕕᒻᒥ, ᐳᕕᕐᓂᑐᒥ, ᐃᓄᒃᔪᐊᒥ, 
ᐅᒥᐊᔭᕐᒥ, ᐊᒻᒪᓗ ᑰᒃᔪᐊᕌᐱᒻᒥ. 

® 31 ᐱᓇᓱᐊᕐᓂᒪᕇᑦ ᓄᓇᕕᓕᒫᒥ, ᐃᓚᖃᕐᓱᑎᒃ ᓴᓇᔭᐅᓂᖏᓐᓂᒃ ᓄᓇᒃᑰᔫᖃᐅᑏᑦ ᓴᓂᕐᕓᓯᒪᕖᓪᓗ, 
ᐃᓕᓐᓂᐊᕕᐅᓚᐅᕐᑐᓚᖓᔪᐃᑦ, ᐃᓪᓗᐃ ᐊᓂᕐᕃᑦ, ᐃᓕᓐᓂᐊᑏᑦ ᓯᓂᑦᑕᕕᖏᑦᑕ, ᐊᐅᓚᑦᓯᓂᓕᕆᓂᕐᒥ 
ᐊᓪᓚᕖᑦ ᐊᖏᓕᒋᐊᕐᑕᐅᓂᖏᑦ, ᐊᒻᒪᓗ ᐃᓕᓐᓂᐊᕖᑦ ᐊᒻᒪᓗ ᐃᓄᒻᒪᕇᑦ ᐃᓕᓐᓂᐊᕕᖓᑕ 
ᐊᖏᓕᒋᐊᕐᑕᐅᓂᖏᓐᓂᒃ. 

ᓱᓕᒋᐊᓪᓚᒃ, ᐊᒥᓱᐃᓕᕐᕿᖓᔪᑦ ᓱᒃᑯᑌᓕᒪᑎᑦᓯᓂᕐᒥ ᐱᓇᓱᐊᕐᑕᐅᔪᑦ ᓱᓕ-ᐱᓇᓱᐊᕐᑕᐅᔪᑦ ᐃᓘᓐᓇᒐᓚᖏᓐᓂᑦ 
ᓄᓇᓕᓐᓂ ᐊᓯᑖᕆᑦᓱᑎᒃ ᐆᕐᖂᓯᓴᐅᑏᑦ ᐅᕐᓱᐊᓗᖃᐅᑎᖏᓐᓂᒃ, ᓄᓇᖓᓂᒃ ᓱᒃᑯᓇᕐᑐᐃᔦᓂᕐᒥᒃ, ᐃᓪᓗᐃᑦ 
ᐃᑯᕐᕋᖏᓐᓂᒃ ᓇᓪᓕᖁᐊᕇᓕᕐᑎᓯᓃᑦ ᐊᒻᒪᓗ ᓴᓂᕐᕓᓯᒪᕕᓐᓂᒃ ᓄᑖᓄᑦ ᐃᓪᓗᔪᐊᕆᓕᕐᑕᒥᓄᑦ ᐃᓂᓪᓚᑎᕆᓃᑦ. 

 
ᓄᓇᓕᓐᓂ ᑭᒡᒐᑐᕐᑏᑦ ᑐᑭᓯᑎᑕᐅᔪᕕᓃᑦ ᐃᒫᙰᕈᑎᓂᒃ ᐊᒻᒪᓗ ᑐᑭᓯᒍᑎᐅᔪᓂᒃ ᑕᑭᒌᓪᓗᑕᒃᑯᑦ ᐱᓇᓱᖃᑎᒌᑦᑐᑦ 
ᐱᓇᓱᐊᕐᑕᖏᓐᓂᒃ, ᐅᓂᒃᑲᐅᑎᔭᐅᑦᓱᑎᒃ ᐋᓂ ᐴᑉᐳᑦᒧᑦ ᐊᒻᒪᓗ ᒥᐊᔨ ᑫᐃ ᒣᒧᑦ.  ᑐᓴᕐᑎᓯᒍᑎᖏᑦ 
ᓄᐃᑕᑎᑦᓯᓗᐊᖕᖑᐊᑐᑦ ᑌᒃᑯᓇᓂ ᐱᒍᑦᔨᐅᑏᑦ ᓄᐃᑕᐅᒋᐊᖃᕐᓂᖏᑦᑕ ᐅᓐᓂᑑᑎᐅᓂᖏᓐᓂᑦ ᓄᓇᕕᒃ 
ᓯᕗᒧᐊᕈᓐᓇᓯᖁᓗᒍ ᐃᓘᓐᓈᒍᑦ. 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐱᓇᓱᖃᑎᒌᑦᑐᓂᒃ ᓂᕆᐅᓐᓂᖃᕐᕕᖃᑦᓯᐊᓂᕐᒥᓂᒃ ᐅᖃᕐᑐᕕᓃᑦ ᑲᔪᓯᓗᑎᒃ 
ᐱᓇᓱᐊᕐᑕᒥᓂᒃ ᐃᒫᙰᕈᑎᒋᓯᒪᔭᒥᑕ ᑲᔪᓯᑎᑕᐅᒍᑎᑦᓴᖏᓐᓂᒃ ᑲᒪᒋᐊᓪᓚᒍᑎᓂᒃ. 
ᑲᔪᓯᒃᑫᔨ ᑐᓴᕐᑎᓯᒍᑎᖏᑦᑕ ᐊᑦᔨᖓᓂᒃ ᑐᑦᓯᕋᕐᑐᖅ ᐃᒫᙰᕈᑎᖏᓐᓂᒃ ᐃᓕᓐᓂᐊᓂᓕᕆᓂᕐᒥ 
ᐊᑐᕐᓂᖃᕐᓂᖏᓐᓂᑦ ᕿᒥᕐᕈᒋᐊᓪᓚᒍᒪᒧᑦ, ᐱᑕᖃᕐᑎᒋᐊᓕᒻᒥᓂᒃ ᐃᓕᓐᓂᐊᕈᑏᑦ ᐸᕐᓇᑕᐅᓯᒪᓂᖏᓐᓂᒃ 
ᒪᓕᑦᓯᒪᒻᒪᖔᑕ ᑲᒪᒍᑎᑦᓴᓄᓪᓗ. 
 

 


